
Предговор
Времето е зајазлено, светот е вознемирен, иднината е бесперс-

пективна, неизвесна и мрачна; човештвото е дезориентирано, чове-
кот е исплашен, состојбата е хаотична, очајна; сё во светот врие како 
во котел. 

Од каде сето ова? Дали оваа тешка состојба, овој сесветски вриеж 
ни падна од небото во вид на кисел дожд или ни никна од земјата 
како грд плевел? Не! Од небото не паѓаат проблеми, ниту пак тие 
никнуваат од земјата. Луѓето сами си создаваат хорори и невозможни 
состојби за преживување. Зошто? Затоа што човекот ја губи својата 
човечност и сите човечки квалитети што го одликуваат како човек 
и сё повеќе станува нечовек. Народите се однародуваат и одродуваат, 
луѓето се отчовечуваат и обесчовечуваат, се празнат од своите 
внатрешни вредности и се претвораат во празна черупка без внат-
решна содржина. И токму тоа е причина за ова денешно зајазлено 
време и за овој вриеж во светот. 

Божјата книга, Библијата, последните денови и крајот на светот 
ги поврзува со тешки времиња кои настануваат како резултат на 
човечката нечовечност и неговата отчовеченост кои ги опишува на 
следниот начин: „Знај го ова: во последните денови ќе настапат тешки 
времиња, зашто луѓето ќе бидат себични, среброљупци, фаленичари, 
горделиви, пцујачи; непокорни на родителите, неблагодарни, несвети, 
без љубов, непомирливи, злобни, клеветници, избувливи, свирепи, 
непријатели на доброто, предавници, безобѕирни, надуени, повеќе 
сластољубиви отколку богољубиви; ... исполнети со секаков вид 
неправедност, пакост, алчност, злобност; полни со завист, убиства, 
расправии, лукавства, подмолност, озборувачи, ... богомрсци, дрски, 
надмени, ... измислувачи на зла, ... без разбирање, вероломници, 
немилосрдни; ... полни со блудство, нечистота, бесрамност, идо-
лопоклонство, вражање, непријателства, препирки, љубомора, излив 
на лутина, ... несогласување, делби, ... пијанство, разуздани гозби...“ 
(2. Тимотеј 3,1-5; Римјаните 1,29-31; Галатите 5,19-21)

Во Библијата читаме дека и претпотопната генерација, исто како 
и нашава денешна, се отчовечила и обесчовечила: „Господ виде колку 
е голема човековата расипаност на земјата и дека секоја мисла во 
неговата памет секогаш е само зло... земјата се расипа и се наполни 
со насилства. ... и секое суштество се изопачи.“ (1. Мојсеева 6,5.11.12) 

Се гледа дека луѓето пред потопот длабоко потонале во грев, 
постигнувајќи го апсолутното дно на расипаноста и беззаконието, 
со што ја загубиле смислата и целта на своето постоење како човечки 
род, како луѓе, и поради тоа неминовно настапило целосно униш-
тување на таа генерација, тогаш со потоп.

Бог не може да прими во своето царство обесчовечени луѓе и да 
им подари вечен живот. „Или не знаете дека неправедните нема да 
го наследат Божјето царство? Не мамете се! Ни блудниците, ни идоло-
поклониците, ни прељубниците, ни полово изопачените (содомија), 
ни хомосексуалците, ни крадците, ни алчните, ни пијаниците, ни кле-
вет ниците, ни измамниците, нема да го наследат Божјето царство... 
Во него нема да влезе ништо нечисто, ни оној кој прави нешто гнасно 
и лаже.“ (1. Коринќаните 6,9.10; Откровение 21,27)

Во своето царство Бог прима луѓе со карактер и со внатрешни 
човечки вредности, со квалитетни особини и доблести. Тоа се луѓе 
преродени и обновени од Светиот Дух, со духовни плодови во 
животот, како што кажува Библијата: „А плодот на Духот е: љубов, 
радост, мир, долготрпеливост, љубезност, добрина, верност, кротост, 
воздржливост“ (Галатите 5,22); понизност, самоконтрола, послуш-
ност, преданост, чистота, едноставност, скромност, штедливост, 
благо дарност, постојаност, ведрина и уште многу други.

Во Божјата реч имаме плејада библиски личности, мажи и жени, 
момчиња и девојки, Божји херои на своето време, кои со својот живот 
високо се издигнувале над грешниците околу себе кои со своите 
гревови и гнасотии го загадувале светот, претворувајќи го во непри-
јатно и опасно место за живеење.

Тие биле вистински луѓе, вистински човек! Да бидеш човек, колку 
гордо звучи тоа! Но да бидеш човек, а не нечовек!

Почитувани, книгата „Убавината на карактерот“ ги бележи биб-
лиските личности кои со своите доблести го задолжиле светот и 
оставиле длабоки траги во историјата, но и пример што треба да го 
следиме.

Проф. Никола Тасевски 

1. Почеток на 
трагањето

„Што е вистина?“ (Јован 18,38)

Срце на христијанската религија е моќта да ги менува луѓето. Таа 
е срце на Библијата и тајна на нејзината сила. Кога луѓето нејзината 
порака би ја внеле во својот живот со едноставна вера, би ја по чув с
твувале истата сила која од Валденжаните направила херои, а од 
канибалите од Јужното Море питоми и гостољубиви домаќини на 
туристите.

Да ја отвориме Библијата и да видиме што е тоа што ги менува 
луѓето. Исус рекол многу едноставно: „Ќе ја познаете вистината и 
вистината ќе ве избави“ (Јован 8,32). Вистината е таа сила која ги 
менува луѓето. Вистината тоа го прави.

Но што е вистина? Спомнете си за драматичните мигови кога 
Пилат стоел пред Исуса и кога го поставил прашањето: „Што е 
вистина?“ Немал време да го почека одговорот, зашто можеби таков 
одговор и не очекувал од еден Евреин. Но Исус одговорил на тоа 
прашање во една друга пригода со само четири збора: „Речта твоја е 
вистина“ (Јован 17,17).

Можеби ќе кажете: „Јас секогаш сум ја барал и сум сакал да ја знам 
вистината. Но сум слушал од мнозина кои тврдат дека ја познаваат 

вистината, меѓутоа, се разминуваат во своите погледи. Јас сум збунет. 
Како еден обичен човек може да ја дознае вистината?“

Некој друг ќе додаде: „Јас знам како треба да читам стручна 
литература и да пронајдам што ме интересира, но при студирањето 
на Библијата сум почетник. Еднаш или двапати сум почнал да ја 
читам. Но кога ќе дојдам до книгата на Левитите, јас запнувам. Како 
да ја читам Библијата за да ја дознаам вистината?“ 

Често ние гледаме иста работа, но од различни страни. Секој гледа 
само една страна и на секого му изгледа различно, па сепак, сите ја 
гледаме истата работа иако ја гледаме со различни очи. Кој може да 
каже дека другиот не е во право. 

Со оваа илустрација сакаме да објасниме зошто на некого 
читањето на Библијата му се чини губење на време. Ние сите гледаме 
различно, велат тие. Кој може да се потпре на нејзините страници? 
Кој може да знае дека таа содржи божествени откровенија или само 
различни мислења на луѓе.

Но знајте дека Библијата сама зборува за начинот на кој се решава 
овој проблем. Можеби веќе сте чуле: „Кого ќе го учи на мудрост и 
кого ќе го упати да ја разбере науката?... Заповед по заповед, правило 
по правило, правило по правило, овде малку, онде малку се даваше“ 
(Исаија 28,9.10).

Тоа е од Бога одреден метод за проучување на Библијата. Ако 
сакаме да ја откриеме вистината за некој предмет, тогаш треба да 
собереме сё што пишувале за тоа библиските писатели. Правило по 
правило, збор по збор, овде малку, онде малку. 

На пример, крштавањето е познат обред во христијанството. Ако 
сакаме да откриеме која е библиската вистина за крштавањето, треба 
да најдеме сё што рекол Матеј за тоа, сё што рекол Марко, Лука, Петар, 
Јован - всушност, сё што рекле сите писатели на Библијата за тој 
предмет. 

Што ќе добиеме со тоа? Не е потребно да го погаѓаме значењето 
на некој нејасен текст. Како резултат на истражувањето ќе добиеме 
потполна слика за крштавањето. 

Јован ни кажува за неговата важност, Матеј ни дава клуч како 
треба човек да се крсти, Марко ни кажува кога, а Павле го открива 
неговото подлабоко значење, сё додека не ги согледаме сите страни 
на тоа прашање. 

Гледате колку е сигурно водството на Светото писмо ако го 
следиме планот што го наоѓаме во него! Гледате ли што се случува? 
Гледате како Библијата го решава проблемот!

Според планот на Библијата, треба да пронајдеме стих за 
предметот што нё интересира во една книга, па во друга, на едно 
место, па на друго, и да ги споредиме. Кога ќе разгледаме сё за тој 
изложен предмет, мора да дојдеме до ист заклучок затоа што гледаме 
ист предмет. Ја гледаме Божјата вистина онака како што е откриена 
во неговата Реч, од правило до правило, од текст до текст.

Бог не ја крие вистината од нас. Вистината не е нешто што Тој го 
држи скриено од секого. Тој сака да ја имаме. Кога споредуваме текст 
со текст, писмо со писмо, вистината се открива во сите свои димензии. 
Вие слушате Божји глас кој ви зборува. Тој ви се обраќа вам лично 
за правецот по кој треба да се движите. Вие ќе откриете за себе мир 
кој само неговата Реч може да ви го даде. 

Вие ќе видите дека вистината ве движи напред. Вистината 
никогаш не стои на место. Бог вели: „А патот праведнички е како 
светло видело кое сё повеќе свети додека не осамне вистинскиот ден“ 
(Мудри изреки 4,8).

Дали сте чуле за момчето кое одело со својот татко во мрак, 
држејќи се за неговата рака, за раката на таткото кој носел светилка? 
Црната тишина наоколу го уплашила момчето кое кажало: „Тато, јас 
се плашам, светлината е многу куса!“ 

„Да, сине“, одговорил таткото, „но ако ние постојано ја следиме 
светлината што ја имаме пред себе, таа ќе ни го осветлува патот сё 
до крај.“

Да, почитуван читателе, патот на христијанинот е како зората што 
изгрева. Како одминуваме на патот, светлината станува сё посилна. 
Секако, тоа нё потсетува на добро познатите зброви на апостол Павле: 
„Ако одиме во светлина, како што е Тој самиот во светлина, имаме 
заедница еден со друг и крвта на неговиот Син, Исус Христос, нё 
очистува од секој грев“ (1. Јованово послание 1,7).

Тоа се значајни зборови. Ако одиме, ако се движиме, ако напре-
дуваме во светлината, ако ја прифатиме и ако ја слушаме, имаме 
заедница со своите ближни и опростување од небесниот Татко. Каква 
добивка! Вистината просветлува. Вистината лекува. Вистината, 
спасоносната вистина, ги менува луѓето.



10 11

2. Наградено 
истражување

Бог не може да се најде ниту со телескоп ниту со 
микроскоп!

До сега секое научно истражување за Бога се покажало безуспешно. 
Бог не може да се најде ниту со телескоп ниту со микроскоп! Да го 
бараш Бога летајќи низ вселената е залудна работа. „Тоа се висини 
небески, што ќе направиш?“ (Книгата за Јов 11,8). Бог не може да се 
анализира ниту во небесните ниту во земните лаборатории. Нема 
начин човечкиот ум да ја сфати вечноста што е зад нас ниту онаа 
што е пред нас. Нема доказ кој ќе го убеди човекот дека Бог живее и 
владее со вселената ако тој не сака да биде убеден. Ако сакаме да го 
најдеме Бога, мораме да го прифатиме Христовото начело за вистинско 
истражување: „Кој сака да ја исполнува неговата волја, ќе разбере дали 
оваа наука е од Бога или јас зборувам сам од себе“ (Јован 7,17).

Многу научници се обиделе Бога да го најдат со научни методи. 
Тоа е причина повеќе зошто толку многу невистини се напишани за 
Бога. И врвното знаење на некој човек може да биде во расчекор со 
неговата лична исправност. Вештината на еден хирург е наполно 
независна од неговиот личен морал. Еден уметник на виолина може 
да има мошне слаб карактер како човек. Едноставно речено, знаењето 
на човекот не мора да оди во чекор со позитивните принципи во 

неговиот живот. Тоа е главна причина што Христос рекол: „Те фалам, 
Боже, Господе на небото и земјата, што си го скрил ова од премудрите 
и научниците, а си го објавил на деца“ (Матеј 11,25).

Најдобар начин да се запознае Бог е да се живее според неговата 
волја. Ако одбиеме да живееме така, ние ја затвораме вратата за 
запознавање на Бога. Бог не им се открива на оние што го бараат 
само од љубопитство. Никој нема да го најде Бога преку размислу-
вање. Вистинско сознание за Бога може да најде само оној кој, според 
Христовите зборови, „ја исполнува волјата на мојот Татко кој е на 
небесата“ (Матеј 7,21). Уште пред Христовото раѓање пророкот 
кажал: „Ќе ме барате и ќе ме најдете ако ме побарате со сето свое 
срце“ (Еремија 29,13).

Кога го бараме Бога, ние го вклучуваме срцето, а тоа значи 
сериозност и искреност. Бог гледа не само на нашето истражување, 
туку и на нашето дејствување: „Не можете да им служите и на Бога 
и на богатството“, рекол Исус (Лука 16,13). Не можете со едно око да 
гледате кон Бога, а со другото на страна. Тоа е најголема грешка на 
тие што мислат така да го најдат Бога. Ако не го постават Бога на 
прво место во својот живот, Бог никогаш нема да им се открие. 
Христовите зборови: „Барајте го најнапред царството Божје и 
правдата негова и сето тоа ќе ви се додаде“ (Матеј 6,33) се битно 
правило при барањето на Бога. Со таа метода пред нас оделе кралеви 
и пастири, учени и неучени; на тој начин го пронашол царот Давид 
уште додека бил момче и ги пасел овците на својот татко на 
витлеемските ритчиња и како владетел кога го водел Божјиот народ: 
„И тој ги пасе со чисто срце и ги води со мудри раце“ (Псалм 77,72).

Давидовиот успех од пастирските ливади до царскиот престол не 
е случаен. Тој бил вселенски патник, иако не летал низ вселената. Овој 
талентиран поет и музичар, цар и пророк на Севишниот Бог, го барал 
Бога цврсто стоејќи на земјата. Рекол: „Ако се качам на небото, таму 
си, ако земам крилја на зората па се населам на крајот на морето, и 
таму твојата рака би ме водела и твојата десница би ме држела“ 
(Псалм 139,8-10).

Давид го барал Бога држејќи се послушно за неговата рака за да 
може да се одржи при вртоглавите висини летајќи кон ѕвездите на 
своето срце. Почнал да го бара уште од најраното детство на родните 
витлеемски брекчиња. Со него бил високо издигнат и станал 
„помазаник на Јакововиот Бог, пејач на песните Израелови“ (2. 
Самоилова 23,1). Го барал Бога со помош на единствената метода со 

која Тој може да се најде и, го нашол. Всушност, Бог го нашол Давида 
допуштајќи му да го најде. 

За овој млад истражувач Самоил рекол дека е „смеѓ, со убави очи 
и со убава става“ (1. Самоилова 16,12), но тоа не било пресудно за 
Давидовото познавање на Бога. Иако убавината на неговите очи била 
убавина на сериозност и искреност, вистинска убавина била 
убавината на неговото срце кога зборувал: „Со цело срце те барам 
тебе, не давај ми да застранам од заповедите твои“ (Псалм 119,10).

Набљудувајќи го излезот и залезот на сонцето, утринската слава 
и вечерниот мир со пријатните одгласи од ѕвонот на овенот пред-
водник, младиот Давид несвесно се придржувал кон Христовото 
начело за барање на небесниот Создател. Давид го барал со копнеж 
да ја исполнува неговата волја: „Како што се очите на слугата вперени 
кон рацете на неговиот господар, како што се очите на слугинката 
вперени во рацете на нејзината господарка, така очите наши се 
вперени во Господа, нашиот Бог, додека се смилува на нас“ (Псалм 
123,2).

Единствено така Давид можел да ги разбере песните на птиците 
меѓу лисјата како Божји говор, а пиркањето на вечерниот ветрец како 
патувачки весник на Божјето присуство. Имал отворени очи за 
Божјето величие во светот на природата и отворени уши за немиот 
говор на сите крилести и некрилести жители. 

Убавината скриена од површните погледи и харфата допрена од 
вештите прсти го напојувале срцето на Давида со сознанија за неговиот 
Создател. Тој напишал: „Господе, Боже мој, неизмерно си голем. 
Облечен си со величество и убавина. Наметнат со светлина како со 
наметка. Небото го оптегна како шатор, ги изгради своите дворци над 
водите. Својата кола ја правиш од облаци, патуваш врз крилјата на 
ветровите... слуги ти се пламењата огнени“ (Псалм 104,1-4).

Давид го барал Бога низ неговите заповеди и така станал пејач 
кој го опевал неговото величество. Пиел вода од изворот на Божјите 
принципи и се хранел со млеко од неговите складишта. Овие 
вдахновени зборови ги напишало човечко срце за големото Божје 
срце: „Изворите ги навратуваш во потоци што шумолат меѓу 
планините. Тие ги напојуваат сите полски животни, дивите магариња 
ја гаснат жедта во нив. Небесните птици се гнездат покрај нив и пеат 
меѓу гранките“ (Псалм 104,10-12).

Иако неговиот живот не поминал без дамки, иако својата 
биографија ја обременил со немирна совест, Давид знаел како да се 
покае и да ги прифати сите последици без мрморење. Кога се 

заканувала опасност за секогаш да го загуби присуството на Божјиот 
Дух, тој вапел: „Немој да ме оттргнеш од лицето свое и својот Свети 
Дух немој да го одземеш од мене.“ И кога однадвор немало никаков 
знак за Божјето присуство, Давид можел да каже: „Одвнатре ми 
јавуваш мудрост“ (Псалм 51,11.6).

Духот Свети е единствениот прозорец низ кој можеме да го 
видиме Бога. Неговата Реч, Библијата, е единствената светлост на 
сознание за нашиот Создател. Давид го нашол Бога кога се заветувал: 
„Сакам да ја творам волјата твоја, Боже, и законот твој ми е во срцето“ 
(Псалм 40,8).

Давидовите псалми ги пееле Евреите и христијаните низ векови. 
Тие им помогнале на мнозина кои го барале Бога да ги формираат 
своите религиски сфаќања. И нивното влијание врз христијанската 
црква е непроценливо. Давид бил човек по Божјето срце и затоа 
неговото барање на Бога било наградено. Не само што го нашол Бога, 
туку и Божјиот Син станал син Давидов. Исусовата мајка била лоза 
од Давидовиот чокот, член на Давидовата царска фамилија. Преку 
неа Давид пеел: „Мојата душа го велича Господа, и мојот дух се 
зарадува за Бога, мојот Спасител... како што им рече на нашите 
татковци, на Аврама и на неговото потомство довека“ (Лука 
1,46.47.55).

3. Вистинска 
големина

„Кој е најголем?“ (Матеј 18,1)

Една од најчестите придавки со кои луѓето се опишуваат себеси, 
своите или туѓите дела, е голем/и (велик/и). Така на сите ни е позната 
Велика Британија, Александар Велики, Сулејман Величествен. Па 
уште и големите папи, големите државници, големите мислители, 
научници, лекари, војсководци итн. Во овој епитет се гледа прастари
от човеков обид да се воздигне себеси на највисок ранг на скалата на 
големината и божественоста.

Во помала или поголема мера во длабочината на секое разумно 
суштесто се наоѓа желба да се биде голем. Оваа желба може да биде 
благородна и достојна за почит или, за жал, може да биде нешто 
сосема спротивно од вистинската големина. Луѓето имаат свои 
мерила и според нив ги делат нештата на големи и мали. Меѓутоа, 
Библијата, како вдахновена Божја книга, не ги проценува големините 
според нашите сфаќања. Често се случува сосема спротивно. Она 
што е големо во нашите очи, пред Бога е мало, а она што го сметаме 
за мало, пред Бога е големо. 

Во една пригода учениците го прашале Исуса: „Кој е најголем во 
царството небесно?“ (Матеј 18,1). За да одговори на ова значајно 
прашање, Исус повикал дете, го поставил меѓу нив и рекол: 

„Навистина ви велам, ако не се вратите и не станете како деца, нема 
да влезете во царството небесно. Кој пак се понизи како ова дете, тој 
е најголем во царството небесно.“

Сфаќањето на Луцифера за големината приготвило пат за негов 
бунт на небото заради задоволување на неговите себични желби да 
се возвиши. Така тој станал прво небесно суштество кое почнало да 
мисли на себичен начин. Неговата изјава: „Ќе излезам на небото, 
повисоко од Божјите ѕвезди ќе си подигнам престол и ќе седнам на 
гората зборна, на страната северна“ (Исаија 14,13), била грешна затоа 
што била себична. Луцифер и неговите истомисленици сметале дека 
големината се состои од неконтролирана слобода и моќ, како и од 
надворешен сјај и слава. За нив дефиницијата за големина како 
внатрешно начело на самооткажување, на љубов и понизност, била 
нешто туѓо и понижувачко. Неговата желба за големина, поттикната 
единствено од себичност, се претворила во самовозвишување. Оваа 
себична амбиција се наоѓа во сржта на секој бунт, како на ангелите 
така и на луѓето. 

Христовите ученици не знаеле дека единствена големина е 
големината на понизноста. Тие исто така не биле свесни дека нивната 
борба за прво место била израз на истиот дух кој ја предизвикал 
големата борба во горните светови меѓу Христа и Луцифера, наречен 
сатана. Всушност сам Луцифер, со својата себична желба за големина, 
наместо да се идентификува со Божјата големина, се изделил од 
сличноста со Божјиот карактер, со што се изделил и од Бога. Една од 
причините зошто денес има толку малку луѓе со вистинска големина 
меѓу оние кои се нарекуваат христијани е таа што тие се обидуваат 
да станат големи со сопствена сила, независно од Бога.

Лажните обвинувања што ги подигнал сатаната и желбата да се 
издигне над Бога ги извртиле и погрешно ги прикажале принципите 
на вистинската големина во умовите на небесните суштества. Во 
Христа еднаш засекогаш прашањето за вистинската големина им е 
објаснето на сите суштества во цел свет, и на ангелите и на луѓето.

Зборовите кои архангелот Гаврил ў ги упатил на Христовата мајка 
биле значајни: „И еве, ќе затрудниш и ќе родиш син, и наречи го Исус. 
Тој ќе биде голем и ќе се нарече син на Севишниот“ (Лука 1,31-32). 
Во раѓањето, во животот и смртта на Исуса Христа непогрешливо 
се откриени принципите на вистинската големина. Со својот 
несебичен живот и со својата откупителска смрт Исус ја открил пред 
будните очи на вселената вистинската Божја големина и покажал 

дека сите создадени суштества можат да постигнат големина 
сообразно со нивното единство со Бога. 

Ако некогаш паднеме во искушение за некого да зборуваме лошо, 
да го потценуваме или омаловажуваме, треба да се потсетиме дека 
тој може да биде голем во Божјите очи, додека оние кои ги воздиг-
нуваме и фалиме, можат да бидат сосема мали пред Бога заради 
изопаченоста на своето срце. Ние сме сигурни единствено тогаш 
кога ќе се поставиме ниско под крстот на Голгота. Само тогаш Бог 
ќе има моќ да нё направи големи. 

Нема сомневање дека Христовата мајка, Марија, размислувајќи 
за зборовите на ангелот дека Исус ќе биде голем, замислувала слики 
на земна слава и големина за својот Син. Меѓутоа, спротивно на 
човечките надежи и сфаќања за некаква големина според човечките 
мерила, немало никаква помпа, слава ниту величина во мигот кога 
„Речта стана тело и се всели во нас полна со благодат и вистина“ 
(Јован 1,14).

Од раѓањето во витлеемската шталичка, до смртта на крстот на 
Голгота, Исус Христос изнел на светот една сосема поинаква 
димензија на величината искажана во неговата милост, сожалување 
и љубов. Тој на луѓето и ангелите им дал сосема ново толкување за 
Божјиот карактер. Колку поинакво било тоа од расфрлањето со слава 
и помпи и од самоизвишувањето за кое копнеел Луцифер кога 
изјавил: „Ќе се изедначам со Севишниот“ (Исаија 14,14).

Постои големина која далеку ја надминува онаа што ни ја 
претставил сатаната. Тоа е големината на вистинската понизност и 
големината на службата со која им служиме на другите. Вистинската 
слава лежи во исполнувањето на принципот на љубовта, а не во 
заземањето на некој повисок ранг или положба. Големината која се 
наоѓа во понизноста на срцето и заборавањето на самиот себе им 
носи радост на срцето и задоволство на душата повеќе од сё друго 
на светот, зашто таа големина далеку ја надминува онаа која се бара 
во себе и за себе. 

Исус знаел за безвредноста на аплаузот на луѓето и не им обрну-
вал внимание на фалбите и ласкањето. Со своето достоинство, со 
возвишеноста на својот карактер и со благородноста на своите 
принципи, Тој бил далеку над празнотијата на човечките сфаќања 
за големината. Тој се движел независно од секое човечко влијание, 
богатство, положба и моќ, покажувајќи колку е сето тоа ништожно 
спрема честа и славата на небото кое го напуштил. Не покажувал 
никаков друг сјај освен големина на понизност.

За Евреите, кои копнежливо се стремеле кон земна слава, титули 
и звања, Исус бил „корен кој никнал од сува земја“ (Исаија 53,2). За 
нив немало убавина во Христовиот живот полн со самооткажување. 
Секој од нив се свртил по свој пат, пат на гордост и самоизвишување. 
Па и денес за поголем број христијани Исус е „корен кој никнал од 
сува земја“ и тие не гледаат во него некаква убавина за што би го 
сакале. Како и некогаш неговите ученици, често себичноста ги 
заслепува нашите срца па не ја разбираме неговата мисија - дека Тој 
дошол да ни го покаже Таткото. За да ја сфатиме суштината на 
вистинската големина, неа треба да ја гледаме во светлината на 
Христовиот живот на земјата. Не треба да копнееме за човечки 
пофалби и аплаузи, ниту да бидеме големи и најголеми. Сё што 
правиме и сё што планираме нека биде мерено на Божјите мерила 
за вистинската големина. 

4. Темелна промена
„Ќе ви дадам ново срце и нов дух.“ 
(Езекил 36,26)

Никој не паднал толку ниско и никој не е толку грешен за раката 
на Божјата милост да не може да го подигне и да го преобрази негови
от карактер. Преобразбата на карактерот во Библијата е соодветна 
на промената на срцето или природата: „Ќе ви дадам ново срце и нов 
дух ќе вдахнам во вас, и ќе го извадам од вас каменото срце и ќе ви 
дадам срце месно. И Духот свој ќе го ставам во вас и ќе направам да 
одите по моите уредби и законите мои да ги држите и да ги извр
шувате“ (Езекил 36,2627).

Кога Библијата зборува за „ново срце“ таа не мисли на чувствата. 
Под промена на срцето се подразбира промена на карактерот. Тоа 
значи промена на навиките, обичаите, намерите и мотивите. Доказ 
за променето срце е променет живот, темелна промена во зборовите, 
во делата и во однесувањето со сите со кои доаѓаме во допир. За таа 
промена и преобразба на карактерот зборува пророк Исаија кој нё 
повикува: „Тогаш дојдете, вели Господ, па ќе се судиме! Ако гревовите 
ваши бидат како скерлет, ќе станат бели како снег, ако бидат цревени 
како црвец, ќе станат како волна“ (Исаија 1,18).

Само Бог може да го преобрази карактерот. Единствено Тој е во 
состојба бунтовниците против Божјиот закон да ги направи 
послушни слуги и поданици на своето царство. Единствено со помош 
на животодавната сила на Светиот Дух човечките суштества можат 

да станат „слуги Христови, извршувајќи ја Божјата волја од срце“ 
(Ефесците 6,6). Ако кажете: „Јас не можам да ги победам маните на 
мојот карактер“, тогаш немоќта лежи во вашата волја, а не во Божјата 
сила. Вистинската тешкотија доаѓа оттаму што ние се колебаме да се 
потчиниме на Божјата волја. Навистина никој не може да ги 
контролира своите чувства, своите страсти, своите желби, но секој 
може да ја потчини својата волја на Божјата, со што ќе го промени 
не само својот карактер, туку и својот живот. Проблемот на промена 
на карактерот всушност е проблем на волјата и оддаденоста.

Потчинувањето на Божјата волја претставува нов животен прин-
цип, ново начело на волјата и акција. Тој принцип Христос го 
споредил со квасецот: „Царството небесно е како квасец што го зема 
жена и го става во три мерички брашно додека сё не стаса“ (Матеј 
13,33).

За Евреите во Христово време квасецот претставувал симбол на 
гревот, но во Христовата споредба за квасецот и брашното квасецот 
ја претставува енергијата која ги обновува животот и карактерот, 
вистината и речта на евангелието. Христос се молел за преобразба 
на карактерот на своите ученици: „Освети ги со вистината своја, 
Речта твоја е вистина“ (Јован 17,17).

Квасецот на вистината е создаден од зборови на Божјата вистина. 
Кога Библијата се проучува, а не само кога се чита, Светиот Дух ја 
осведочува душата за гревот. Вистината на Божјата реч почнува да 
ги менува желбите, побудите, намерите; ги пречистува мислите ја 
загрева душата и го посветува расположението. Квасецот на 
вистината ги засилува способностите и ў дава живот на душата. 
Човекот, кој порано се сакал само себеси, парите и уживањата, и никој 
и ништо повеќе, одненадеж е подготвен да се откаже од себеси и да 
им помага на луѓето околу себе. За цел свет тој станува чудак и 
несфатлив. Неговите блиски пријатели веќе не го разбираат. Љубовта 
станува највисок мотив и двигател на секоја негова акција и актив-
ност. Тој човек може да каже како апостол Павле: „Сё можам во Исуса 
Христа кој ми дава моќ“ (Филипјаните 4,13).

Како што квасецот во тестото дејствува внатре, а во брашното 
доаѓа однадвор, така енергијата, која го обновува карактерот, мора 
да дојде однадвор, од Бога. Како што жената става квасец во браш-
ното, така промената на карактерот може да се произведе само со 
силата на Светиот Дух и со истражување на Божјата реч. Нема 
промена на карактерот без да се прифати дејството на таа сила. За 

таа Сила Исус зборувал како за Бога во трето лице: „А кога ќе дојде 
Тој, Духот на вистината, ќе ве упати на секоја вистина“ (Јован 16,13).

Колку и да има јака волја, човекот не може да го промени својот 
карактер. Мнозина се обиделе да ги отфрлат лошите навики, но секој 
таков обид однапред е осуден на неуспех. Залудно е во лето да ги 
кинете лисјата на живо дрво. Лисјата повторно растат. Дури кога ќе 
се стави секира на коренот на дрвото, лисјата ќе паднат така што 
никогаш нема да се вратат. Потокот не може сам да се исчисти ако 
не се исчисти изворот. Безуспешен е обидот да се промени карак-
терот и животот без Христа. Христовата религија не е само еден обид 
повеќе меѓу безброј други обиди, ниту една религија повеќе меѓу 
огромното мноштво други религии, туку таа претставува најсилно 
влијание кое го обзема целото битие. „Божјата реч е жива и дело-
твор на, и поостра од секој меч со две сечила, и пробива до разде-
лувањето на душата и духот, на зглобовите и срцевината, и е способна 
да ги суди мислите и намерите на срцето“ (Евреите 4,12).

Теоријата или исповедањето на верата не е доволно; знаењето на 
вистината исто така не е моќно да промени ниту една наша мисла. 
Дури откако ќе се внесе во нас квасецот на вистината на Духот Свети 
и на Речта на вистината, почнува вистинска согласност со Божјата 
волја. Тогаш чувството на обврска кон Божјиот закон станува радост 
а не товар. Вистинската послушност е плод на дејствувањето на тој 
нов животен принцип. Таа произлегува од љубовта кон праведноста, 
а не од чувството на обична обврска. Сржта на секоја праведност е 
љубовта кон Божјиот закон како израз на неговиот карактер.

Оваа голема вистина за вистинската преобразба на карактерот 
под дејство на квасецот на вистината во човечкото срце е изнесена 
во Христовите зборови упатени на Никодима: „Навистина, навис-
тина ти велам, ако некој не се роди одново со вода и со Дух, не може 
да влезе во царството небесно“ (Јован 3,5).

Никодим заземал угледна положба во еврејската нација. Бил 
високо образован и надарен со натпросечен карактер. Иако бил богат, 
учен и почитуван, него исклучително го привлекувало учењето за 
понизноста на Исуса Назареќанецот. Посакал да чуе нешто повеќе 
од тие прекрасни вистини. Една ноќ на Маслинската Гора неговото 
главно прашање гласело: „Како да се спасам?“ Дали е можно човек 
да го промени своето срце, карактерот и животот во своите зрели 
години кога е веќе оформен? „Како може да биде тоа?“ (Јован 3,9), се 
прашувал замислено Никодим. Таа ноќ Никодим добил објаснување 
кое никогаш не го заборавил. Било потребно да го истражува 
Писмото на поинаков начин, не како теорија за дискусија, туку како 

животна вода за душата. Видел дека преобразбата на карактерот мора 
да настане со вера во Христа, вера која значи гледање во него како 
Спасител: „Ете го Јагнето Божје кое ги зеде гревовите на светот.“ 
„Нема друго име под небото дадено на луѓето со кое можеме да се 
спасиме“ (Јован 1,29; Дела 4,12). Ако не се противставиме на љубовта 
која нё привлекува кон Христовиот крст, ние ќе дојдеме до неговото 
подножје со каење што нашите гревови го распнале Божјиот Син. 
Тогаш Божјиот Дух ќе всади во нас никулец на нов карактер и нов 
живот, и Бог ќе вреже во нашиот ум и срце желба да сакаме и да 
можеме да бидеме нови луѓе и жени. Потоа ќе можеме да кажеме како 
што кажал Христос: „Сакам да ја исполнувам волјата твоја, Боже мој, 
и законот твој ми е во срцето“ (Псалм 40,8). 

5. Клуч за успех 
Нашиот успех не зависи толку од интелектуалните 
способности колку од...

Понизноста е активно начело насочено кон сё поголемо познавање 
на Божјата големина и љубов. Таа произлегува од сфаќањето на 
бесконечната сила и мудрост на Создателот и од нашата немоќ и 
ништожност. Поголемото сознание раѓа поголема понизност. Таа нё 
повикува да го сакаме Бога како семоќен Татко, а луѓето како свои 
браќа. Нејзини карактеристики се љубезност и нежност, отменост 
и сочувствителност во односите со луѓето, а безусловно верување во 
Христовите зборови. Понизноста е вистински пристап кон Бога и 
кон луѓето. Христијанинот ја открива понизноста преку изрзување 
на Христовата благонаклоност, подготвен да помогне со љубезноста 
во зборовите и со несебичноста во делата. 

Нашиот успех не зависи толку од интелектуалните способности 
колку од понизноста на срцето и од барањето Божја помош. Бегањето 
од одговорност од страв од неуспех не може да се смета за понизност. 
Понизноста е знак на усогласување со Христовиот живот и се 
покажува на достоинствен начин. Немарноста и неуредноста, 
сомнежите и неверувањето не се дел на понизноста. Напротив, 
понизноста е пат кон успех, кон уредност, кон чистота и сигурност. 
Таа не ги намалува напорите за самообразување и напредок. Да се 
биде понизен значи да се победиш себе, својата непопустливост, 
желбата за уважување и истакнување на својата праведност.

„Не дека сум зел веќе награда“, рекол големиот апостол на Исуса 
Христа, „или дека сум достигнал соврешенство, туку трчам за да го 
дофатам“ (Филипјаните 3,12). Напредокот на Павле во понизноста бил 
напредок во христијанското искуство и во сё поголема сличност со 
Христа. Неговата прогресивна понизност водела кон сё поголемо 
посветување. Иако голем во Божјите очи, апостолот не можел да ја види 
својата големина, зашто гледал на совршенството и на возвишеноста 
на Бесконечниот. Сакал да стане сличен на Христа. Гледајќи го 
возвишениот Христов карактер, неговиот му изгледал несовршен. 
Наместо да се фали со својата светост, апостол Павле сё повеќе ја 
согледувал својата грешност. Тој се трудел да ја прикрие својата 
„праведност“ и да избегне сё што би привлекло внимание на него.

Еден од најпонизните луѓе во светата историја на Божјата книга 
бил Енох, „седмиот од Адама“ (Јуда 14-ти стих). Припаѓал на лозата 
верни сведоци и искрени Божји поклоници низ чии умови секогаш 
струела свежината на Божјето присуство. Тоа биле луѓе со извонредни 
интелектуални способности, воздигнати и облагородени со она што 
го слушале од Адама. Во времето на Еноха немало место за скеп-
тицизам. Никој не можел да го откаже Божјето постоење и неговиот 
врховен авторитет. Сё уште постоела едемската градина. Адам бил 
меѓу нив речиси илјада години, а неговите зборови не можеле да се 
оспоруваат. Крај неговите нозе младиот Енох ја сознал трагедијата 
на гревот, но и Божјето ветување за доаѓањето на Искупителот. 

Од својата младост, која се мерела со векови, Енох можел да стои 
пред вратата на загубениот рај и да размислува за неповредливоста 
на Божјиот закон и за резултатите на престапот. Можел да ги провери 
зборовите на Адама гледајќи ги пламените мечеви на невидливите 
ангели кои се движеле пред дрвото на животот. Го гледал животот 
на Адама проникнат со каење, тага, понизност и скршеност. Неговата 
генерација имала голема физичка и интелектуална сила. Иако живеел 
многу години, нивните духовни способности бргу се развивале. Енох 
бил меѓу оние кои го љубеле Бога и живееле во согласност со неговата 
волја.

Енох бил човек кој од својата рана младост одел со Бога, иако мо-
жел да го види единствено со вера. Неговото знаење и вера се 
поклопувале. Тој знаел дека Христос е крај него и цврсто се придржувал 
кон неговите начела. Енох не можел да се повика на Светото писмо, 
но ги знаел начелата на својот невидлив Сопатник. Животот на Еноха 
во пријателство со Бога не бил живот во некои илузии или отсуство 
на живот, туку во директно извршување на Божјата волја во 
секојдневните должности. Тој не се претворил во пустиник. Неговата 

служба на Бога се гледала во неговото непоколебливо исполнување 
на должностите како маж, пријател и граѓанин.

Срцето на Еноха било во хармонија со Божјата волја. Тој имал 
пред себе векови на живот, но живеел така со принципите на Божјата 
правда како да има пред себе само еден ден живот. Неговото 
познавање на Божјата љубов постојано растело, а свеста за сопс-
твените доблести станувала сё помала. Неговата понизност постојано 
се зголемувала, љубовта станувала сё потопла, а посветувањето сё 
подлабоко. 

Иако поминувале векови, Енох го продлабочувал своето знаење, 
јакнел со духот и растел во благородноста и светоста. Бил почестен 
со посебна Божја милост - станал прв пророк на земјата. Многу 
денови поминувал во самотија, предаден на размислување и молитва. 
Далеку од човечката врева и беззаконие, тој се трудел појасно да ја 
разбере Божјата волја за да ја примени во својот живот. Молитвата 
била дишење на неговата душа. Набљудувајќи го постојано небото 
и восхитувајќи им се на божествената големина и на Божјето 
совршенство, Енох станал еден од најпонизните луѓе кои кога било 
живееле на земјата.

Бог му ги открил на Еноха своите намери за сегашноста и за 
иднината. Му ја доверил тајната за доаѓањето на потопот, но уште 
повеќе тајната за спасението на човечкиот род. Го водел од генерација 
во генерација сё до нашите денови и му ги покажал последните 
видици на историјата дури до Христовото второ доаѓање. Со 
најдлабока понизност пред најголемото откритие што го добил од 
Божјиот Дух, Енох пророкувал: „Ете доаѓа Господ со илјада свети 
ангели да изврши суд над сите, да ги покара сите безбожници за сите 
нивни безбожни дела што ги правеа и за сите лоши зборови со кои 
безбожниците говореа за него“ (Јуда 14.15). 

Стотина години Енох барал чистота на срцето за да живее во 
хармонија со Небото. Триста години „одел со Бога“ (1. Мојсеева 5,24). 
Од ден на ден копнеел за сё потесно единство и за поблиска заедница 
со Него сё додека Бог не го зел кај себе! Понизноста го довела до 
прагот на небото и требало само еден чекор за да премине во земјата 
на блаженството. И навистина Енох станал прв човек кој влегол во 
Ерусалим на небото. Портите се отвориле и тој поминал во светиот 
град, прв во понизноста, прв во славата: „Со вера Енох беше пренесен 
да не вкуси смрт и не се најде, зашто Бог го пренесе, бидејќи пред да 
го пренесе, доби сведоштво дека му угоди на Бога“ (Евреите 11,5). 
Тоа било сведоштво за понизноста.

6. Господар на 
себеси

„Како би направил толку големо зло 
и би му згрешил на Бога!“ (1. Мојсеева 39,9)

Самоконтрола значи кога нашата волја ќе ја ставиме под контро
ла на Божјата волја и кога ќе живееме според Божјите начела, а не 
според нашите склоности. Самоконтролата е навика на ред во сите 
животни околности, независно од тешкотиите што се јавуваат. Тоа 
значи прифаќање на Божјата волја како образец на однесување во сите 
ситуации и Божјите зборови како правила за секојдневното однесување. 

Луѓето и жените, кои господарат со себе, не се играчки во рацете 
на искушенијата. Тие не ги продаваат начелата за човечка пофалба 
ниту се одвраќаат од должноста за да избегнат нечија омраза. Правило 
на нивниот живот е Божјата мудрост, а не човечката филозофија.

Време за полагање темели за зградата на принципите во која се 
живее и работи е младоста. Младоста е време за сеење кое ја одредува 
жетвата во овој живот, а и за секогаш. Самоконтролата води кон 
воспоставување на добри навики, а искоренување на лошите.

Животот на Јосифа од неговата рана младост свети како жив 
пример на восхитувачка самоконтрола која никакви искушенија не 
можеле да ја скршат. Неговите мисли и зборови во секој миг биле на 
линија на Божјиот страв и мудрост. Неговите намери останале чисти 

и при највалканите искушенија. Независно од лизгавиот терен, 
правецот на неговото движење можел со сигурност да се предвиди. 
Самоконтролата на Јосифа почнала под покривот на шаторот на 
неговиот татко, а крунисана е со највисока положба на дворот на 
една од најмоќните империи на стариот свет.

Потомок на сумерскиот кнез од градот Ур, син на Рахела и Јакова, 
Јосиф безгрижно си живеел во Ханан под будно око на својот 
грижлив татко. Мајка му умрела при раѓањето на неговиот помал 
брат, но татко му ги презел сите должности на родител и воспитувач. 
Првите години на неговото детство биле пресудни за формирање на 
неговиот карактер. Ги почитувал упатствата на својот татко и 
покажувал љубов и послушност кон барањата на неговата волја. 
Уште како момче давал докази за својата морална сериозност и 
цврстина. Научил да ги совладува своите желби и барања, што било 
пресудно во неговиот подоцнежен живот.

Од неговото битие зрачела ретка внатрешна убавина. Во својот 
секојдневен живот покажувал силни особини на еден благороден 
дух, внимание кон браќата и нежност на син. Кога останал без мајка, 
неговото срце двојно повеќе се привило кон татко му. А љубовта 
била обострана. Јаков дури „го сакаше повеќе од сите свои синови“ 
(1. Мојсеева 37,3). Иако тоа не била таткова безпричинска прис-
трасност, сепак таа станала причина за многу неволји на Јосифа.

Иако Јосиф си ги сакал своите браќа, тие не го сакале него. „А 
браќата, гледајќи дека таткото го сака повеќе од сите други свои 
синови, почнаа да го мразат“ (1. Мојсеева 37,4). Одненадеж им се 
дала можност за одмазда и тие ја искористиле. Не обѕирајќи се на 
тоа што Јосиф поминал долг пат низ пустина за да ги најде и да им 
донесе вест од дома, тие го фатиле со намера да го убијат, но направи-
ле нешто што било полошо од смрт - го продале како роб на 
мадијански трговци. Тие го однеле во Египет и го препродале на 
Петефрија, заповедникот на фараоновата гарда.

Од татков миленик станал беден роб. Неговата шарена облека, 
намачкана со крв од заклано јаре, е пратена кај татко му со сурова 
порака: „Ја најдовме ова облека, а ти види дали е од твојот син или 
не“ (1. Мојсеева 37,32). Пристрасноста на Јакова предизвикала тешки 
последици. Јаков привремено го загубил Јосифа, но одненадеж и 
саканиот син, Јосиф, се нашол во улога на последен слуга во туѓа куќа. 
Меѓутоа, во тие горчливи часови мислите на Јосифа се свртиле кон 
Бога за помош. 

Уште од своето најрано детство тој научил да го сака Бога и да му 
се моли. Сега пред неговите насолзени очи се ределе лекциите на кои 

го учел татко му, кој бил далеку, но неговиот Бог бил со Јосифа. Тоа 
му ја вратило довербата и му дало сила. Решил целосно да му се 
предаде и да му служи во туѓина исто како кога бил дома.

Јосиф се нашол на пресвртница, но ја избрал патеката на долж-
носта, а тоа го спасило. Неговата очајна ситуација го довела во блиска 
заедница со Бога и ова убаво момче се преобразило во човек од збор, 
во разумен, храбар и чесен човек. Ја прифатил Божјата волја како 
највисока власт за себе, со што се здобил со контрола над своите 
чувства и желби. Набргу неговиот избор се покажал правилен. „И 
Господ беше со Јосифа, па беше среќен... и господарот негов виде 
дека Господ е со него... и го постави над целиот свој имот“ (1. Мојсеева 
39,2-4).

Сё до тогаш Јосиф останал неизвалкан во безбожниот Египет. А 
кога најмалку се надевал, неговата самоконтрола била фрлена во 
најжешка борба со самиот себе. Искушението на кое бил изложен 
изгледало посилно, полукаво и понеодоливо од сите други. Неговата 
морална чистота и убавина на карактерот, кои зрачеле од неговото 
лице, биле предизвик за непријателот - неговата господарка решила 
да го освои по секоја цена. 

Ударот во тврдината, или во самоконтролата на Јосифа дошол 
кога пропаднале сите маневри на стратегијата на сатаната и на 
женското лукавство. Јосиф бил свесен за последиците ако ги затвори 
сите порти на љубовта на газдарицата. Знаел дека го чека немилост, 
затвор, а можеби и смрт. Неговата иднина зависела од неговата 
самоконтрола. Но пред да биде фрлена ждрепката, одлуката била 
донесена. На отворениот предизвик не чекал долго, но го пречекал 
подготвено. Оставајќи ја својата облека во рацете на превртливата 
господарка, Јосиф ја открил силата на христијанската самоконтрола, 
на совршената ладнокрвност, промисленост и присебност.

Бегајќи од гревот, Јосиф се приближил кон престолот на 
Севишниот. Оддолжувајќи му се на господарот за довербата кон него, 
негова прва мисла била Бог. Знаејќи дека секогаш се наоѓа во негово 
присуство, Јосиф и не помислувал да го изневери. Мислата водилка 
на својата самоконтрола ја изразил кога кажал: „Како би направил 
толку големо зло и би му згрешил на Бога!“ (1. Мојсеева 39,9).

Кога Петефрие не би бил уверен во невиноста на Јосифа, Јосиф 
би бил веднаш казнет со смрт, а вака само го пратил во затвор. Но 
прагот на затворот за Јосифа бил само подножје на фараоновиот 
престол. Од затворот стапил пред фараонот. Неговата самоконтрола 
била богато наградена. Колку прекрасно звучеле зборовите на 

фараонот, полни со признание за неговата невиност: „Нема никој 
така мудар и разумен како што си ти. Еве, те поставувам над целата 
египетска земја. И го извади фараонот прстенот од својата рака и го 
стави на раката на Јосифа. И го ожени со Асенета, ќерката на онскиот 
свештеник, Потифер“ (1. Мојсеева 41,39-45).

7. Испит на 
храброста

„Секоја работа под небото има свое време.“ 
(Проповедник 3,1)

Христијанскиот живот е нешто повеќе отколку што обично се 
мисли. Тој не се состои само од питомост и стрпливост, кротост и 
љубезност. Христијанинот секогаш е подготвен благо да одговори на 
гневливите прашања, но исто така е подготвен херојски да се 
противстави на злото. Тој мора да има херојска храброст за да може 
да се противстави на противникот кој оди „како лав рикајќи и барајќи 
некого да го проголта“ (1. Петрово 5,8). „Противете се на сатаната 
и ќе побегне од вас“ (Јаков 4,7)  е Божји повик на христијанска храб
рост, цврстина, енергија и истрајност.

Христијанинот знае дека „секоја работа под небото има свое вре-
ме“ (Проповедник 3,1). Има време кога треба да седиш и да чекаш 
Господ да работи, а има време кога треба да станеш и да се бориш за 
она што е право. Урамнотежен карактер не е само да си стрплив, туку 
и да си храбар и непоколеблив. Ниту една црта на карактерот не смее 
да се развива на штета на другите. Урамнотеженоста на карактерот 
спречува одушевувањето да стане фанатизам, а ревноста нетрпеливост. 

Кротоста и храброста ја менуваат историјата, но тие не се само 
историски доблести. Тие и денес господарат во сите животни 

околности на еден христијанин како некогаш во историјата за Мојсеја 
и за Израел. Кротоста била златна жица на Мојсеевиот карактер 
вплетена со челична храброст. 

Да ја повториме накратко неговата биографија. Роден е како роб 
во богатиот Египет, а бил осуден на смрт пред да почне да живее. 
Останал жив благодарение на неговата добра и храбра мајка која го 
криела. Таа покажала исклучителна храброст и доверба во Бога кога 
направила нетопливо ковчеже и го скрила меѓу трската на брегот на 
Нил. Според Божјето провидение Мојсеја го нашла египетската 
принцеза која го посинила. Како наследник на фараоновиот престол, 
Мојсеј добил највисоко образование на египетскиот двор. Но, 
четириесет години подоцна, наместо на престол, заминал во про-
гонство. Неговата храброст не одела во чекор со неговата кротост. 
Затоа загубил сё и побегнал во Синајската Пустина. Следните 
четириесет години ги поминал како пастир во пустината, додека 
неговиот народ поднесувал тешко ропство во Египет.

За време на тие четириесет години карактерот на Мојсеја претрпел 
исклучителни подобрувања. И токму во тие години, кога обично 
престанува секоја активност, Бог го повикува Мојсеја во нова 
четириесетгодишна служба. Кога наполнил осумдесет години, 
неговото вистинско животно дело само што почнало. Но пред Мојсеј 
да го смени токот на историјата, Бог нашол начин да ја испита 
неговата кротост и храброст. Еве нё на самиот испит кој почнува со 
првиот стих на четвртата глава од 2. Мојсеева книга. Мојсеј го сретнал 
Бога кај грмушка која горела, а не согорувала. Тука тој добил упатства 
за својата идна задача. Требало да се врати во Египет и од фараонот 
да побара слобода за својот народ. Мојсеевиот резервиран став бил 
израз на неговата понизност, но во следниот миг покажал таква 
храброст која го реди и го бележи како еден од најхрабрите луѓе на 
сите времиња.

„А Мојсеј одговори и рече: ‘Но нема да ми веруваат ни да го 
послушаат мојот глас, туку ќе ми речат - не ти се јавил Господ’“ (2. 
Мојсеева 4,1). Тоа бил логичен одговор, но Бог не се рамни по 
човечката логика и знаење, исто како и христијанската храброст. 
Мојсеевата храброст требало да се потпира врз верата во Бога, а не 
врз силата на неговиот ум. На опасноста требало да ў гледа в лице 
со послушност, а не со искуство; со храброст, а не со логика.

„А Господ му рече: ‘Што ти е тоа во раката?’ А тој одговори: ‘Стап!’“ 
(2. Мојсеева 4,2). Секако, Бог знаел што има Мојсеј во раката. Тоа бил 
обичен пастирски стап од тоа време, долг, свиткан на врвот, со кој 
Мојсеј можел да ја сопре овцата ако бега или ако се трга од патот. Тоа 

е инструмент од неговата професија - еден од најстарите и нај-
скромните инструменти на светот. Меѓутоа, сега овој стап ќе стане 
инструмент на многу чуда. На крај ќе биде наречен „Божји стап“.

„Фрли го на земја!“ - му диктира Бог на Мојсеја задача за храброст. 
Мојсеј постапил така и - што се случило: „А тој стана змија!“ Стапот 
се претворил во змија, и Мојсеј веднаш побегнал од неа“ (2. Мојсеева 
4,3). Логично, Мојсеј постапил најпаметно. Тој живеел четириесет 
години во пустина и добро ги познавал змиите. Штом побегнал од 
неа, таа веројатно била позната отровница или некоја непозната змија 
со застрашувачки изглед.

А тогаш се слушнала необична наредба. Бог му заповедал да се 
врати: „Фати ја за опашката!“ Тоа било решавачки тест за Мојсеевата 
вера и храброст, а не играчка. Бог не се шегувал со Мојсеја. Требало 
да се види дали Мојсеј има храброст да го изврши она што Бог го 
бара од него како водач на израелскиот народ. Да фатиш жива 
отровница за опашка е многу полесно тоа да го кажеш отколку да го 
направиш. Змиите отровници не се фаќаат за опашка ниту тоа се 
прави со голи раце. Таквиот обид е еднаков на самоубиство. Змијата 
може да се сврти како молња и да гризне пред било кој да ја допре.

Мојсеј знаел дека е опасно да ја фати змијата за опашка. Тоа било 
спротивно на неговото искуство и разумот. Но во Божје присуство 
тој морал да ги отфрли своите причини и да постапи единствено со 
вера во Божјиот збор. Само така можел да помине низ овој тест на 
верност и храброст. Морал повеќе да верува во Божјиот збор отколку 
во својот здрав разум и во своето големо искуство. Дури кога научил 
без страв да послуша, можел да стане одбран водач на Божјиот народ.

Тоа и го направил. Кога се свртил кон змијата, во неговите очи се 
гледала храброст, вера и послушност. Се вратил гледајќи му на 
непријателот во лице. Не го свртувал погледот, соочувајќи се со 
неизбежната смрт. Послушноста можела да значи сигурна смрт, но 
Мојсеј послушал. „Ја подаде раката и ја фати змијата, и таа повторно 
стана стап во неговата рака“ (2. Мојсеева 4,4).

И покрај неговите поодминати години, Мојсеј бил човек кој 
преземал ризици и бил силен, инаку не би се осмелил да ја фати 
змијата. Тој покажал вера, послушност и храброст - три особини кои 
ни се секогаш потребни. Со едно чудо змијата повторно станала стап. 
Бог бил господар на ситуацијата. Сега Мојсеј знаел дека може да има 
доверба во Божјите наредби. Со други зборови, знаел дека секој 
проблем може да го реши со вера, со храброст и послушност. Него-
вата храброст била наградена. Со тие чекори пастирот станал еден 
од најголемите ослободители во историјата на светот и бесмртен 
Божји пророк. 


